
26

Aoura chì giusto quando gh'è ciù gente

Lê strappaçça Rinaldo, comme un can,

E o ne dixe dra rôba impertinente

Faççendoghe un vestî da barbaggian:

Rinaldo chi è deppouì, che tutto o sente,

No poendo ciù soffrî sto ciarlatan,

Te ghe dixe: Boxardo, lengua fâsa!

E o va con ra sô spá per fáne sâsa.

Pá ra sò voxe un tron, ro ferro un lampo,

Che dra saetta ven a fá ra spia:

Lê tremma, o vœu scappá, ma no gh'è scampo

Che ra cosa l'è troppo incancaria;

Sicchè vistose in faccia a tutto un Campo,

O finze intrepidessa, e gaggiardia,

Poi misso man, in atto de deffeiza,

O l'appresenta lì a ra primma preiza.

Squæxi in sto ponto mille spoæ per l'aria

Foin viste lì in un’attimo luxì,

Che ogni persoña brava, e straffalaria

A misse man per no se fâ scôxî:

Ognun se mette in guardia, ognun s'innaria,

Ogni lengua s'affira, ognun vœu dî;

Tanto che ghe pareivan rastellêre

De donne de carroggio, e pettellêre.

Ma con tutta sta lengua lé nomiga

Ni d'añimo o se perde, ni coraggio;

Ni manco a sta caladda lê o s'intriga,

Ma comme a re sascæ ressiste un baggio,

Così de quásevœuggie arma nemiga

Ninte avillîo sto bravo personaggio,

Con ra spá o se fa rôso, e lì dai dai

Ro povero Gernando l'è in tri guai.

Sto bravo spadaçin in sto çimento

O pareiva un lion, un can mastin,

Contro d'un solo, comme foissan çento,

E o bœutta fœugo ciù ch'un aççarin.

Così pin de coraggio, e d'ardimento

Finarmente o se cianta çinquinvin,

Uña stoccá in tro pêto o gh'allivella,

E a Gernando o fa fá uña tombarella.

No lasciando zœu moæ d'amenestraghe,

Tanto che in terra o no l'assegurasse.

Gernando finarmente tutto ciaghe

O cazze zù comm'un ballon de straççe,

E l'añima ghe sciorte pe re braghe:

O lascia che in tro sangue o nûe, e sguasse:

E remissa ra spâ torna a sò lœugo,

In átra parte o va a ammortâ ro fœugo.

Ro bon Gofredo a sto rumô o ven fœura,

E a ro brutto spettacoro o l'arresta:

Ro çervello ghe va comm'uña mœura,

O fa ro diavo e pêzo, o cria, o tempesta,

Comme a re votte fan sœuxora e nœura,

Quando ghe nasce fra de lô ra pesta.

E o dixe: Chi ælo moæ quello facciaddo,

Chi ha fæto sto maxello scelleraddo?

